












zamana_info@mail.ru@www.zamana.info

73AMAHA
Майла 27, 2026
Хамис, №20 (12580)           

Спорт

2032 ибил дуслизиб бируси  Олимпиадаличиб 
крокодилти лерси хIеркIлизиб абз дураберкIес ибси 
хIукмубарили саби. 

2032 ибил дусла Олимпиада дураберкIес багьан-
дан спортла хасти секIал лушнилис ва хIядурдеш 
бирнилис хIеруди бирути хIякимтани лодкабачиб 
абз дурабуркIнилис Фицрой бикIуси хIеркI пайдала-
барес вирар или багьахъур. Лебтанилра балуси саби 
илар крокодилти лерни.

«Лерилра далилти цахIнадяхъили сари, ва, гIур 
сегъунтилра ишар абзани дурадеркIахъес диргала-
дулхъути секIал агара», — буриб Австралияла феде-
ральный парламентла депутатли. 

Австралияла спортсментани 2020-ибил дусла 
Олим пиадалис хIядурдеш барибсири. Гьанбуршули 
саби, крокодилтазибад дурала пачалихълизибад ба-
кIиб ти спортсменти урухбиэс асубирар ва ил багьандан 
хIукуматли илдала масъала арзес пикрибарили саби.

Нушала республика жявхIейчибадал кьуватчебти  
спортсментачибли машгьурси саби. Спортла декIар-
декIарти журабазирти дагъистанлантала уми 
арагIебли дунъяличир тIинтIдиубти сари. Илдигъунти 
сар хибдешунала дигIяндеш селизиб саби? Ди-
гIяндеш –  Дагъиста спортла хIял-тIабигIятлизир, 
са рира нушала дубурлантала даршдусмала гIя-
датуначил, илдани дуркIути гIямрула бетуцличил ва 
чедибдеш сархес гъираличил цIацIали дарх да сунти.    

Дагъистайзиб акIубти уршбала гIямрулизиб 
спортли декIарси мер бурцуси саби. Дубурла мер-
мусаличиб акIубти дурхIнала саберхурдеш ва 
чIумадеш мурталра чихъли кьиматладирутири. 
БиштIати уршби кьакьурбазиб хIязтали биркьули, 
дуцI-тIяхIбикIули, мушулбашули халабиули саби. 
Спортла заланазибцун ахIен илди ахъси даражаличи 
абикахъес руркъути, хъулиб бегIтанира халатала 
хIурматбирахъес, илдала сархибдешуначи 
разибирахъес бурсибирути саби.  

ДурхIни биштIахIейчибад низамличи биркахъни 
ва илди чула лерилра цIакьани пайдаладирахъес 
бурсибарни дебали мягIничебси саби. Буралли, 
биштIати уршби ва рурсби спортла школабази 
тренировкабачи башахъути саби. Замана арбашукад 
пагьмучебти тренертани илди къияндешуни 
ихъахъес, чисалра удихIебиркахъес бурсибиру ва 
машгьурти спортсменти бетарахъу. 

Илала дурабадра, дубурлантани спортлизир 
дирахъути    сархибдешуни лебилра республика 
пахрули бицIеси сабабра республикала халкьлис 
цIакьла ва чIумадешла лишанра сари. 

Спортли адамти адуцалачебти бетарахъу, 
арати гIямру дуркIниличи жибиру. Ил кьялилизир 
дубурлантани дирахъути 
сархибдешунани чеалкIуси 
наслура уркIичеббирахъули, 
Дубуртар Улкала спортла 
тарихлизи сагати уми 
кадерхахъес гьуцIбирули саби.    

Элиста шагьарлизиб Россияла Кубок багьанданси 
3D журала урги-дергализибад  иргьнила абзла 
цаибил бутIа ахирличи бикиб. МяхIяммадариф 
Мирзаевли «лонгбоу» журализиб�����[�h�^�f�c�z�f�[���p�[�f�[�l�c��
�n�k�^�c���_�`�k�^�[�f�c�b�c�]�[�_���c�k�^�w�h�c����мургьила медаль сархиб.

Россияла декIар-декIарти мер-мусаличибад Элис та  
шагьарлизи 200 спортсмен цала би киб. Нушала спортс-
менни сунелацун бу тIа кьян дешличилси абзлизибра, 
ва командализи кархурлира, чедибдеш сархиб. «Дила 
кьасри халкьани-ургабси спортла мастерла у марбарес, 
— буриб спортсменни. — Ил барес 740 балл касес 
хIяжатлири». Илини 773 балл сархиб. Сунела бегIлара 
гIяхIси сархибдеш биалли 804 балл сари.

«Марлира, гьарил абзличив гьатIира халати 
сархибдешуни диахъес хьуликIули вирар, амма 
Элистализиб дураберкIибси абзличиб нуни 

чедаахъибти хIясилтачи кьабуллира. Лебри халаси 
дягI ва, ил багьандан кIиибил бархIи наб урги-
дергаличибси гьимир ва гъуцани дарсдарес 
чебуркъиб», — викIи МяхIяммадариф Мирзаев.

Аргъахъес: илдигъунти дарсдешуни дарили 
гIергъи спортсменна хIясил къулайсили-декIар 
хIебирар, амма дагъистанланнис имканбакIиб илди 
дарсдешуни гIяхIлизир пайдаладарили, гьунар 
чебаахъес.

«Дила кьукьа изулри ва хIяжатси тяхIярли 
тIашизес къияннири», — буриб спортсменни.

Урги-дергализивад иргьнила абзани гьаргси 
мерличир детурхулри. Чумал километрла 
бухъяндешличи кадихьибти, мицIирагла сипатуначи 
мешути 24 лишан лерри. Абзла мерличир вацIурби, 
авлахъуни, кьадуби сарри.

М.Мирзаев ил журализивцун ахIен абзикIуси. 
Арбякьунси дуслизир илини бутIакьяндеш дариб 
Южный Кореялизиб бетерхурси гIядатла урги-
дергализибад иргьнила дунъяла чемпионатлизир. 
Иларра спортсменнис «Кореяла лишан» бикIуси 
бетуцлизир мургьи сархес имканбакIибсири. Илис 
гьалаб ил журализиб чIянкIли Кореяла спортсменти 
сабри чедибиркути.

Ишдуслизивра МяхIяммадариф Мирзаевли 
бутIакьяндеш диру «Лебил дунъяла гечликьянабала 
хIязани» бикIути дунъяла ва Европала 
чемпионатуназир.

ЖУРНАЛИСТЛА КОЛОНКА

РАБАЗАНКЬАДИ  ЮСУПОВ  ГЬАНИРКАХЪУЛИ

ПатIимат Мирзаева

…САГАТИ УМИ 
КАДЕРХАХЪЕС 
ГЬУЦIБИРУЛИ САБИ

 «МУРГЬИЛИЧИ»  ИГЬУБ
МЯХIЯММАДАРИФ  МИРЗАЕВЛИ  САЙ 

РОССИЯЛИЗИВ  ГIЯХIСИГЪУНА 
 УРГИДЕРГАЛИЗИВАД  ИРТАН  САЙНИ 

МАРБАРИБ

УРГИДЕРГАЛА  АБЗЛИЧИБ

 ТАМАШАЛА  БАЯНТИ

МЯГIНИЧЕБСИ

«Диргалабулхъуси 
агара»

Стамбул шагьарлизиб  футболистли саби 
хIязтабиркьуси мерличибад арцурли аркьуси чай-
каличи тап чегахъиб ва ил кабикахъиб. «Istanbul 
Yurdum» бикIуси клубла тапли биркьантала капитан-
ни ил арцайс «искусственный дыхание» бариб.

«Чайкала хIулби гьаргдиуб ва нуни кумек даим-
барира. Ил чебаргъибхIели, нушани илис шин деди-
ра. Мякьлаб лебти тухтуртачи арбукира ил нуни», — 
буриб тапли виркьанни.

Спортсментани чайка тухтуртази бедиб, амма 
ил арцес бирули ахIенри дукала бячни багьандан. 
«Istanbul Yurdum» бикIуси клубла кьукья чула къар-
шикартас удибикиб хIязлизиб, амма чайка берцахъ-
иб, илдас ил баркьуди мягIничебсири.

 Арцан берцахъиб

ХIяжимурад Ражабов

Хайдакьла районна ЦIур-
хачила шилизиб ишдус 
майла 10-личиб, Дагъиста 

шила хозяйствола урибси хIянчизар 
Рабазанкьади Юсупов гьаниркахъули, 
гьар дус дурабуркIуси волейболла абз 
бетерхур. Ишдус ил 18 ибил дус гьаб-
гIергъили дурабуркIусири. Гьалавван 
илди абзанала сиптакар Рабазанкьадила 
урши МяхIяммадрасул Юсупов сайри.

ЦIурхачир школабазиб бучIути рур-
сбала волейболла  командабала абза-
ни сари детурхути. Ишдус ила дакIилри 
Дагъиста хIябал районнизирад финал-
лизи дурадухъунти шел урга даража-
ла школабала команда: Мажалисла, 
ЦIурхачила, КIишала, Кудагула, Дюбекла.

Ишдус ЦIурхачир волейболла абза-
начил цазаманализир гира ахъбурцнила 

шайчирти абзанира дурадеркIиб. Илда-
ла сиптакар МяхIяммадрасул Юсупов-
ла юлдаш Башир  Сулайбанов сайри. 
КIидехIелра абзани ЧебяхIси Чедибдеш 
81 дус биънилис хасдарибтири.

Ил бархIи ЦIурхачиб бахъал гIяхI-
лира лебри. Илдала лугIилизиб — Хай-
дакьла районна бекI Запир ХIясанов, 
районна белчIудила управлениелис 
бекIдеш диран Мадина Мирзаева, Шапи 
ГIялиев, Хизри Юсупов ва цархIилтира.

Байрамличир чула устадеш чедаахъ-
иб Дагъиста бурибти гIяртистунани ва 
делхъла коллективтани.

Абзани ибхьули гъайухъунси Запир 
ХIясановли Рабазанкьади Юсуповли ле-
рилра сунела гIямру районна шила хо-
зяйстволис багъишладарибти сари или 
буриб. Илини бахъли валуси жамигIятла 
хIяракатчила урши МяхIяммадрасуллис 
дахъал дусмазиб сунела шилизиб волей-

болла абз дурабуркIнилис халаси бар-
каллара багьахъур.

«Спортла абзанани жагьилтазиб 
спортличи иштяхI алкIахъуси саби ва 
илдала хIял-тIабигIят руркъути са ри. 
Рурсбала волейболла хIязличи хIери-
кIескIун  гьатIира иштяхIдухъеси саби», 
— викIар Хайдакьла районна бекI. Илини 
абзбикIути рурсбас бархьси, къалп агар-
си хIяз балгун.

Мадина Мирзаеванира дуриб рурс-
бас жагаси хIязличи гьуцIирути дугьби. 
Шапи ГIялиевлира Хизри Юсуповлира 
спортсменти гIяхIти дугьбачил гIеббуциб.

Волейболла абзаназиб чедибикиб 
ЦIурхачила школала команда, кIиибил 
мерличи бакIиб Мажалисла школа, 
хIябэсил мер бикиб Дюбекла школала 
командалис. БегIлара гIяхIси игрокли ур-
рухъун Барият МяхIяммадова, бегIлара 
гIяхIси нападающийлизи халрариб 

ПатIимат АбихIяжиева. ХIербикIутала 
шайчибад савгъат бикиб Жамилат Эмюр-
бековас, бегIлара гIяхIси рапфасовщик-

ли уррухъун  Кудагула школализирадси 
Марьям МяхIяммадова, бегIлара гIяхIси 
защитниклизи халрариб КIишала школа-
лизирадси Аминат МяхIяммадова.

Чедибикибти кубокуначил, медаль-
тачил, грамотабачил, арцличил шабагъ-
атлабариб. Цаибил мер буцибси коман-
далис 300 азир къуруш дедиб, кIиибил 
мер буцибсилис — 200 азир, хIябъибил 
мер буцибсилис — 150 азир. Мера-
ни хIедуцибти командабасра шуцIа-
шуцIали азир къуруш дедиб. Волейболла 
хIязлизиб устадешличил декIарбухъунти 
шел рурсилисра арц дедиб. БегIлара 
гIяхIси тренерлис 150 азир къуруш де-
диб.

Гира ахъбурцнила шайчирти абзана-
зив лебтачивалра чедиикиб МяхIяммад 
Абакаров. Илини 24 килограммла гира 
гехIцIайна ахъбуциб. КIиибил мерличи 
вакIиб ил гира верхIцIайна ахъбуциб-
си Шамил МяхIяммадов. Гира шуцIанну 
гехIрайна ахъбуцибси Башир Сулайба-
нов хIябъибил мерличи вакIиб. Илдира 
медальтачил, грамотабачил, кубокуна-
чил ва арцличил шабагъатлабариб.

Абзанала спонсор МикагIил Са ли-
хIовли командабас ва тренертас конди-
ционертира дедиб.

ЦIурхачибси цагьатIи майла байрам 
Дагъиста бурибти далайчибала ва делхъ-
ла устнала концертличил таманбиуб.

ГIуррара ЦIурхачибси байрамличила

Нушала республикализивадси 11 дус 
виубси Ратмир Гончар «Тамашала 
адамти» бикIуси телешоуличив 

чедиикили сай. Някъбачив вашнила устадешли 

ва биэс хIебируси буцалачевдешли иличи хIер-
би кIутачи халаси асар барили саби. «Тамашала 
адамти» шоуличив цаибил мер сархибси   илис 
шоула Кубокра 5 миллион къурушра дедили 
сари. Илала у Гиннесла рекордунала Жузлизира 
белкIи саби.

Амма никIа чемпионна сархибси чедиб-
дешличив тIашизес пикри агара. Илала халаси 
хIяким ветаэс кьас саби. ХIера, се рикIулил ур-
шиличила илала неш Яна Гончар.

«ВИШТIАХIЕЙЧИВАДАЛ ПАРГЪАТСИЛИ, 
АММА КЬУВАТЧЕВСИЛИ ВИРУСИРИ»
— Ратмирли финаллизиб хIябал минутла 

бухIнаб бархибси ва къиянси гьалабизунала 
бетуц някъбачиб ахъиб: ил, гIяблачи вяхIудили 
кайзурли, някъбачив ахъири; гьалабизуначи-
вад тIяхIикIи; кьяшмала урга тап буцили, сур-
кабухъунси гумиличивад ваши. АхъдешлигIив 
урухкIниличи ва вайдешлизибадси берцуди-

личи (страховка) хIерхIеили, урши лерилра су-
нес гьаладихьибти хIянчурбачил бажардиикиб 
ва, имцIати хIербикIутала тIамри дикахъили, 
цархIилтаниван ахIи имцIали баллани касиб. 

«Чедибикибтала ургаб дила ура бурибхIели, 
ну, уркIухъи, буреси хIебалули калунра, — 
викIар Ратмир. — Набчил барх абзбикIути ха-
лати адамти лебилра спортсменти ва рекор-
дсменти сабри».

«Уршили сархибти 5 миллион харждарили, 
нушани юрт балбирехIе яра илди арцлис сага-
си квартира исехIе», — буриб уршила бегIтани.

«БЕКIЛИЧИ ТIАШИЛЗУЛИ, КЬАТIА БЕКI 
БЕЛКАХЪУН»

«Илизиб илгъуна цIакьла даража биъни-
личи нуша шакалра хIедикира. Нушала хъа-
либаргла ца биштIаси байрамличиб (Ратмир 
илхIели ца дусцун сайри виубси)  халаси узини 
Ратмирличи, вяхIудили кайзурли, някъбачив 
ахъиахъес хъарбариб. Ратмирли узини хъар-
барибси вецIна тикрарбариб. Тамашадиубти 
нуша чедаили, уршили ил хIянчи гIурра чуйна-
ра тикрарбариб.

ХIябал дус виубси Ратмир гимнасти-
кала секциялизи уциб. ИлхIели сайри ил 
бекIличи тIашилзес бурсивиубсира. Гьачам, 
шаладикибхIели, уршилигIир къяйцIрухъунра— 
Ратмир бурушлав агара. Камси заманали нуни 
ил, телевизорла гьалав бекIличи тIашизурли, 
мультикуначи хIерикIули, варгира. Илкьяйда 
уршили кьатIа бекI белкахъун» — рикIар неш.

Авал дус виубси Ратмирли чинаврил някъ-
бачив вашуси цархIил урши чеваилри ва кьас-
барили сайра илтяхIяри вашес. Гьаланачиб 
ил хIянчи бетаурли ахIен. «ХIерикIен, Ратмир, 
ит урши вирули сай някъбачив вашес, хIу би-
алли  вирули  ахIенри», — викIули  сай илизи 
дудеш. КIел жумягI дикили гIергъи, Ратмирра 
някъбачив вашес вехIихьили сай. Иличибли 
дехIбихьибти сари илала гьунарти.

ЧЕЛЯБКЬЛАЛИЗИВ ХАЛА ХIЯКИМЛИ 
ВИРУСИ

ИшбархIи Ратмирла у Россияла Гиннес-
ла рекордунала Жузлизи белкIи саби. Сунела 

гIямрула дурхIни-ургав ил някъбачив ваш-
нила шайчирти абзаначив шуйна чедиикили 
сай. Гъамли биубси телешоуличиб Ратмирли  
някъбачив вашнила шайчиб сагаси дунъяла 
рекорд кабизахъур: чилалра кумек агарли ва 
тIашбизагарли ил,  144 ганзухъла ахъили, хала-
си юртла 9-ибил дерхIличи ацIиб.

Телевидениелизиб Ратмирла гьунар чеба-
ибти биштIатала бегIти нушачи зянкъбикIули 
саби, илдани чула  дурхIнала гьунартачилара 
бурули бирар.

БусягIят Ратмир школализив учIули сай, 
гимнастикала, куртIикIнила ва мушулбашнила 

секциябачи вашули сай. Спортлизир сархути че-
дибдешуначилацун ахIен Ратмир пикриикIуси, 
илала хала хIяким ветаэс кьас саби.  

СУРАТУНИ: ЯНА ГОНЧАРЛА САРИ-РЕГIСИ АРХИБЛИЗИРАД

���I� ������������ – «�������� ������» ����� ���
���

Челябкьлализив хала 
хIяким ветаэс...

Су нела хIянчилис марси адам 
лер кьалли, секьяй да ли азгъин-
хIе риубли, ца ав тор ли чила ишцад 
баянти дур чутив или наб гьан-

бирки. Га зе тализир рузухIейчирадра ди ла 
иличилси бархбас им  цIабиуб. СенахIенну 
С.ХIя  жие вани мекелли жи гар черти бутIа-
кьян деш дирути сари «Замана» газетала 
гIям рулизирра. ХIушанира че биуливан, га-
зетализир илала макьалаби дурадулхъули 
сари. Нушани дурадуркIути лерилра дал-
дуцуни Салиматли мурталра гIердурцути 
сари. БурахIелли, илгъуна аги саби лерилра 
даргантачи къячдилкути далдуцунала шай-
чибра. Гьар шадлихъличир С.ХIяжевани 
дал кьаахъурти жузала выставкаби нушани 

чедиэхIе. Даргала миллат личил дархда сунти 
мягI ни черти бурхIначила илини гьа  чамалра 
хъумхIерту. Гьа рил илгъуна бар хIилис хасба-
рибси выставка, балбуц илини ду рабуркIуси 
саби. Халаси умутличил бурес рирус, Сали-
мат МяхIяммадсягIидовна миллатла библио-
текализи ракIибла илала бузерира гьалабяхI 
арбякьун, дарган мезличил ва литература-
личил бархбас лебти адамталара хIянчи 
гьамадбиуб. СенахIенну илиницад дахъал 
баянти нушаб чилилра гьалахIедирхьу. Нуша 
хIянчилар мурталра  дикIутира: «Салимат 
икIар хIерузуси риалри, нушаб чили ишцадра 
кумек бири. Ил мерличив цархIил адам виал-
ри, Салимат кьяйда узес вирхIейри».  ХIера, 
«Замана» га зетала хIянчизартала ургабцун-

ра ахIенну, бахъал даргантала-ургаб халаси 
хIурмат сархибси, гьарли-марси хIянчизар 
сари ил. Иличи че, дубурлан хьунул адам-
ла бегIлара дур хъати ва жагати къиликъуни 
илизир нушани чедиулра: уркIи гьаргси, дяхI 
шаласи, ламус-хIяяла регI, рухI жагати хала-
тала ва биштIатала хIурматбируси, сунела 
мезличи, культураличи, миллатличи уркIи 
изуси хьунул адам сари ил. Баркалла Сали-
мат рузи хIед, хIу нушала лернилис. ЧIумаси 
арадешличил, хъалибарглизиб талихIличил 
даршал дусла гIямру хIуни деркIаби. Нуша-
бра, чеалкIуси наслулисра хIу гIибратла адам 
сарри. Даргала миллат гьалабяхI башахъули, 
бузери сабухъчеббикIахъес Аллагь икьала-
виаб. 

Ишдусла майла 24-личив, 
гIяхIцад замана зягIипли кали 
гIергъи, 79 дусла гIямруличив 
гIямрулизивад шалгIевухъун 
Россияла машгьурси политикала 
хIяракатчи Хизри ГIисаевич 
ШихсягIидов.

АкIубсири ил 1947 ибил 
дусла августла 1-личив 
Буйнакъсклизив, итди дусмазив 

лебтанилра ункъли валуси партияла хIянчизар ШихсягIидов 
ГIиса ГIисаевичла уржибси хъалибарглизив. 

Хизри ГIисаевичла бузерила гьуни бехIбихьибсири 
1970 ибил дуслизиб, Дагъиста шила хозяйствола институт 
таманаибхIели, ва агрономличивад вехIихьили халаси 
хозяйство бузахъусиличи, политикличи бикайчи дахъал 
хIянчи дариб.

ДАССР-ла Верховнывй Советла, ДР-ла Халкьла 
Собраниела, РФ-ла Федеральное Собраниела Пачалихъла 
Думала депутат, ДР-ла Правительствола Председатель, 
кьанниван – ДР-ла Халкьла Собраниела Председатель 
сайливан, Х.ШихсягIидовли республика гьалабяхI 
башахънила, цаванзалантала ихтиюрти мяхIкамдирнила, 
законти дурайути хьулчни дебадирахънила шайчир 
дахъал хIянчи дариб. Иличила гъайикIухIели, Дагъиста 
культура, искусство ва спорт гьаладяхI дашахънилизи 
илини кабихьибси пайличилара хIебурес хIейрар. Хизри 
ГIисаевичла жигарчерти бутIакьяндешличил Дагъиста футбол 
«мицIирбарибсири», республикала «Анжи» командара 
арагIебли улкализиб машгьурбиуб. Цазаманализиб илини 
халаси пикри бяхIчииусири культурала кьялиличира: 
къантIси заманала духIнар республикализир миллатла чумал 
театр тIашдатур ва дузесаиб. Ил Х.ШихсягIидовли Дагъиста 
гIяхIдешлис дурадеркIибти хIянчила камси бутIацун саби. 
Илини Дубуртар Улкаличи халаси пахру бирусири.

Хизри ГIисаевич, декIар-декIарти къуллукъуначиб 
барибси сабухъчебси бузери багьандан, пачалихъла 
шабагъатуначира лайикьикибсири: халкьанала 
Гьалмагъдешла, ХIурматла, «ДР-ла гьаларти къуллукъуни 
багьандан» ордентачи, «АхIерси ванзаличи диги багьандан» 
ДР-ла ХIурматла Лишанничи. Ил РФ-ла Правительствола 
культурала шайчибси премияла лауреат сайри.

ПасихIкар, политикалашалти устадеш санигIятлизир 
дархьли пайдаладарес балуси Хизри ГIисаевичла шаласи 
сипат дагъистанлантала уркIбазиб даимлис кавлан.

«Замана»-ла агьлу 

ДекIар-декIарти

1

Россияла багьудила кьялиличи хIеруди бузахъуси 
организацияли имтихIян дурабуркIутас яра къара-
улчибас выпускникуни ахтардибирахъес ва илдала 
секIултачи къячбилкахъес къадагъабарили саби.

Эгер бухIна абицIухIели, мегьлигIиб умцIуси 
гIягIниахъалали тIамадаралли, школала учIанна кис-
ми ахтардихIедиру. Илала мерличиб, имтихIян бед-
лугусилис баягъи тIамалис сабабли бетаурси секIал 
дурасахъес, ил сай гьуниввалтусилизи бедахъес 
маслигIятбиру. Выпускникли илкьяйда хIебаралли, 
ил аудиториялизи ацIахъес хIелта. Илдигъунти 
аги-кьяйдализиб имтихIян сагадан бедес вирар 
чеимцIаси бархIилизибцун ва пачалихъла имтихIя 
комиссияла председательла ихтияр касилицун.

Ишдуслизиб ЕГЭ-ла бекIлибиубси бутIа 
бехIбирхьур июньна 1-личиб – выпускникунас исто-
рияла, литературала ва химияла имтихIянти дедес 
гIягIнили сари. ИмтихIянти дедлугути чеимцIати 
бурхIни – июньна 22-личирад 25-личи бикайчи. 
Июльла 89 ибти бурхIназиб, хьул хIясибли, ца пред-
метла имтихIян бедес имканбикIур. 

ДЕХIИБАЛА  ДИРУСИ  ЗАМАНА

БурхIни ГIянручIла БерхIи абухъни ХIерейсла Дакьа МаркIачIила Дугила
01.05.2026 (Итни) 02:00 04:12 11:50 15:53 19:24 21:26
02.05.2026 (Талат) 01:59 04:111 11:50 15:54 19:25 21:28
03.05.2026 (АрбягI) 01:58 04:11 11:50 15:54 19:26 21:29
04.05.2026 Хамис) 01:57 04:10 11:50 15:54 19:26 21:30
05.05.2026 (ЖумягI) 01:56 04:10 11:50 15:55 19:27 21:31
06.05.2026 (Сут) 01:55 04:10 11:51 15:55 19:28 21:32

07.05.2026(АлхIят) 01:55 04:09 11:51 15:55 19:29 21:33

Дагъистайзир адамтас социальный сетаназирад къянала 
багьахъниби гьаладирхьнила макру хIисабдарили сари. 

ДР-ла ЦУР-ли балахъули кьяйда, марти ахIенти хабурти 
социальный сетанала каналтачир гьаладирхьути хIукуматла 
ведомствобала сагати багьахънибала удир дашахъули сари.

Ашкардарибти къянала хабуртази кадурхули сари: 
валлагь, Дагъистайзир поездунала ва автобусунала бузери 
тIашаахъниличила; «Аэрофлот» компанияла рейс тIашаъниличила 
ва «виштIал дурхIяличил биубси анцIбукьличила»; «Победа» 
авиакомпанияла бузери тIашаахъниличила; самолетуначил 
ва аэропорт арцличил гIеббурцниличил дархдасунти 
къияндешуначила; республикала больницабазир «ваяхI 
хIедиъниличила»; Дагъиста БекIли дурала улкназибад бакIибтас 
700 азир къуруш дедлугнила хIекьлизибси хIукму дураъниличила.

Дагъиста ЦУР-ли пикри бяхIчииули саби лерилра чедир 
гьандушибти багьахъниби къяналати диъниличи.

Хъули газ арбукниличил дархдасунти ва мерличибси 
абонентунала участокличиб арзес хIейрути масъултачил 
дагъистанланти Дагъиста газла хIябал компанияла генеральный 
директор Ризван Мурадовличи дугьабизес бирар.

Гьанбиркахъулра, ДР-лизи газ биахъуси «Газ пром межрегионгаз 
«МяхIячкъала» компанияла сайтличиб Риз ван Мурадовла 
«Интернет-приемная» хIябал дусцадхIи бузули леб, су не чирра 
республикала жамигIятла дугьабизуни дурчуси ва хIер ди руси.

Генеральный директорла «Интернет-приемная»-ла кумекличил 
суалти, хъуливад дурахIевхъи, гьалакли арзес вирар. Интернетла 
ил гIягIниахъала бузахъес гьамадсира саби. Хъули газ арбукес 
дигусилис Дагъистайзиб ил бегIлара гьамадси ва къалабаси 
тяхIяр саби.

Илала дурабад, газличил пайдалабикIутас матъал бузуси 
телефонра леб: 8-800-200-98-04. Иш номер хIясибли 
зянкъдяхъили, хIушала масъала арзес дирудая.

«ГАЗПРОМ  МЕЖРЕГИОНГАЗ  «МАХАЧКАЛА»

ПИКРИ  БЯХIЧИИЭНАЯ!

                                                                                                                        

МАСЪУЛТИ  ГЬАРАХЪЛАРАД 
АРЗЕС  ВИРАР

«Замана» газетала хIянчизартани Р.ХIямзатовла уличил-
си республикала Миллатла библиотекализир рузуси Салимат 
ХIяжиевази, сунела ахIерси 

УЗИ
гIямрулизивад шалгIевухъниличил бархбасахъи, халаси паш-
мандеш балахъули саби.

Салимат ХIяжиева, 
Р.ХIЯМЗАТОВЛА УЛИЧИЛСИ МИЛЛАТЛА БИБЛИО-
ТЕКАЛА ХIЯНЧИЗАР

Гьалабван нушала 
библиотекализиб 
илгъуна уличил 

“багьахъ нибала сягIят” дура-
беркIес имканбакIиб, сабира 
да гъистанлантала гIям ру ли-
зиб радиоли мягI ни  чеб си 
мер бурцнилис, ил да ла рухI-
ла давлали бе таъ нилис ба-
гъишлабарибси. Или зир жи-
гарла бутIакьяндеш да риб 
П.Чай ковскийла ули чил-
си дурхIнала искус ств о ба-

ла 1-ибил школала бу чIан-
тани ва «Домисольки» би-
кIуси далайла коллективли. 
Илдас бекIдеш дариб Гульнара 
Багьав диновани.

Дагъиста халкьанала 
гIямрулизи халаси дягIван 
бухIнаберхурси радиоли ил-
дала гIямруличи сихIрула 
асар бетаахъурсири. Нуша-
ла республикализиб иличи 
иштяхI акIубсири 1925 ибил 
дуслизиб. АкIахъубсири «Ра-
диола юлдашунала цалабяхъ». 
1924 ибил дуслизибал Нури 
Хайрулинни радиоприем-
ник балкьаахъурсири. Амма 

1927 ибил дусла сентябрьла 
1-личиб сабри «Алло! Алло! 
ЛехIирхъеная! ГъайбикIули 
савби МяхIячкъала» ибти 
радиолизирад цаибти тIамри 
дакьибти. Дубурла шимазир-
ра нешла ахIерти мезличил 
цаибти диктортала тIамри 
зайдикIескадииб. Сагаси ре-
спублика кабилзути дусмазиб 
радиола кьадри кьиматлаба-
ресра гьамадли ахIен. Адам-
ти клубанази цалабиркутири, 
гьигьра бархли тIашаили, гьа-
рил буруси гъайличи лехIир-
хъутири.

ДекIар-декIарти дусмазиб 
радиолизиб бузутири Дагъи-

ста ва Россияла литературала 
устни Расул ХIямзатов, Хизгил 
Авшалумов, Юсуп Хаппала-
ев, ГIяхIмадхан Абу-Бакар, 
Аткъай Аджаматов, Рашид Ра-
шидов, Нурадин Юсупов ва 
цархIилтира. Даградиокоми-
тетла цаибти руководительти 
сабри ХIямид Темирханов, Вил 
Путерброт, Дагъиста халкьла 
поэт Анвар Аджиев ва акаде-
мик ХIяжи ХIямзатов. ГIяхIцад 
дусмазир «Дагъистан» госте-
лерадиокомпаниялис бекIдеш 
дирули калун Дагъиста халкьла 
поэт МяхIяммад ХIямидовлира.

Буралли, дила дусмала 

лебилра зиланти Дагъиста 
радиоли абикьурти саби, са-
бира итхIели халкьлизиб де-
бали машгьурбиубси. АхIерти 
дарган мезличил радиопере-
дачаби, дигути дикторти Раба-
зан Нажмудиновла ва Аминат 
НурбяхIяндовабала тIамри 
дила ХIурхъила шилизир гьа-
рил юртлизир зайдикIули дири. 
Наб лерилра гIямрулизиб ра-
диора дебали дигахъуси саби. 
Дила цаибти гьанбикунира 
радиоличил, даргала музыка-
ла концертуначил, машгьурти 
гIяртистуни Аминат Ибрагьи-
мовала, СултIанат Кьурбанова-
ла, МяхIяммад Улахъаевла, Ка-

малудин МяхIяммадшапиевла 
пергер тIамрачил дархда-
сунти сари. Ну риштIахIелил 
хьулрикIусири илди дяхI-
дяхIли чебаэс, ва гьанна нуни 
иргъулра, илди чебаэсцун-
ра ахIенну, лебтачилра барх 
хIянчира барес кьадарбиуб. 
Дила дурхIядешла хьул бе-
терхур. Бузерила цаибти 
бурхIназибал нуни алавчар-
ти адамтала диги ва гIяхIдеш 
барес гьалакдеш чедаира, ил-
дани наб гьарил секIайчи бур-
сириахъес кумекра бирусири. 
Ну гьарли-марли пагьмучебти, 
багьудичебти, санигIятлис мар-

ти адамла дайлар уррухъунра. 
Илдала шалати сипатуни ва 
бархкьябачила гьанбикуни 
дила уркIилизир даимлис кав-
лан.

Радиолизир ну рузули ка-
лунти дусми талихIчерти сарри. 
Наб мурталра илди бархкьяби 
ахIертили бирар, ва илдачила 
сеналра хъумхIертисра, се-
кьяйдали нуша лерилра дарх, 
разили, савли вахтала автобус-
личирад кадацIили, кабинету-
нази гьалактирил, жаняхIлизиб 
далайбикIути далайчибачил 
гъудуркадирутирил, бузери-
ла бархIи таманбиубхIели, 
бархIехъ цаладикили, масхур-

та дугьутирил. Шалати гьанби-
куни кали сари…

Илди гьанбикунала вана-
дешли ишбархIира, радиоли-
зирад декIаррикибхIейчирад 
хIябцIали дус ардякьунхIелира, 
дила рухI ванадирахъули сари.

Дагъиста радиола уржибси 
коллективли ишбархIира Луи-
за ГIялихановала бекIдешлиуб 
сунела санигIятлашалси чеб-
ла асилдешличил ихъули 
саби, вецIну авра мезличил 
лехIирхъутази заманаличир са-
гати хабуртачила, дунъяличир 
кадиркути анцIбукьуначила 
балахъули. 

Х.И.ШИХСЯГIИДОВ

«ГъайбикIули саби 
Мя хIяч къала»

САГАТИ  ТЯХIЯРКЬЯЙДАМАЙЛА 27   ЛЕБИЛ  РОССИЯЛА  БИБЛИОТЕКАЛА  ХIЯНЧИЗАРТАЛА  БАРХIИ

                                                                                                                                                              

Даргантас гIибратласи
Ишдусла имтихIянтачи 
аркьухIели…

УРЕХИ  АЛКIАХЪУСИ

Сен дукес 
асухIебирути?

Школала бучIантала ва студентунала ургаб 
тIинтIбиубси – шел кIапIиличилси сиреньна вава бар-
гили, беркалли, имтихIяйчиб ахъси кьимат биркнили-
чи бирхауди алкIан ибси хабарла чебкад экспертуни 
васвасбикIули саби. Илдани ил баркьуди пайдаагар-
силизи халбирули саби, вавнагIиб умцIнилис ахIи, 
имтихIяйчи хIядурбикIнилис замана харжбирахъес 
маслигIятбирули.

Нижегородской университетла ботанический 
анхъла директорла заместитель Татьяна Хрыновани 
багьахъурливан, шагьарла дубличир дакIибти духъ-
луми деркес асухIебирар. ТIабигIятлизиб лебси си-
рингин бикIуси секIайзибцун ахIенну урехи, ил 
камси кьадарлизиб пайдалабирес 
асубируси саби, кIапIрачир ца-
ладиркути шагьарла пухIлизиб, 
декIси мегьлизиб ва цархIилти 
жярга-зекълизиб саби. Илдани 
саби арадешлис гьарли-марси 
урехира алкIахъуси.

Шел кIапIила биалра, вава бер-
книли, гьархIебилзахъа. Илала мерличиб, хIяжатси 
багьуди кайсниличи пикри бяхIчииэная. Экспертли 
буруливан, тIабигIят урехи алкIахънила хьулчили бе-
таэс гIягIниси ахIен, хаслира — шагьарла нясдиубти 
мер-мусаличила гъайикIухIели. 

Макрукьябани школа таманбарибти дурхIнази 
2026 ибил дусла ЕГЭ-бала хIядурти жавабти асахъес 
маслигIятбирули саби.

Шилтахъчибани выпускникунала халаси-декIар 
хIядурдеш агарали ахъти баллани касес дигнила 
иштяхI пайдалабирули саби.

Чумал азир къурушлис макрукьябани социаль-
ный сетаназир «2026 ибил дусла ЕГЭ-бала/ОГЭ-бала 
гьарли-марти жураби» асахъес маслигIятбиру. Амма 
илди жавабтала мерличир, школала бучIантани пай-
даагарти «хъарбаркьуни» (дацIти) яра зарал бета-
рахъути ПО кайсу, чулара кумекличил вайнукьабани 
хасти баянти дилгIути.

Выпускникуни сахъли биахъес жибирули саби. 
ИмтихIянтала жавабти асахъес маслигIятбирути ба-
гьахънибазирадти ссылкабани арц деткахъахъес асу-
бирар. 

МАКРУКЬЯБАЛА  АВАРА

ХIядурти 
жавабти асахъес 
маслигIятбирули

КЪАЛПЛА  БАГЬАХЪНИБИ 
ТIИНТIДИРНИЛИЧИЛА 


